
KONTROL MOZIOA

Gehiegizko soinu maila ekiditeko neurriak direla-eta

Olaia Duarte Lopez EH BILDU udal taldeko zinegotziak, Udalbatzaren Organo Araudiko
98.  artikulua  oinarri,  mozio  hau aurkezten  du Udalbatzan  azter  dadin. Mozioa  2016ko
ekainaren  20an  Pertsonentzako  Zerbitzuetako  Batzordean  aztertutako  interpelazioaren
ondorioa da.

JUSTIFIKAZIOA

2011etik  aurrera  egin  ziren  prozesu  parte  hartzaileetan,  auzoetako  bizilagunek
aukera  izan  zuten  beren  kezka  nagusiak  azaldu  eta  garrantziaren  arabera  hurrenkeran
proposamen kolektiboak jartzeko. 

Laburki, aipa daiteke, gune publikoen okupazioa kezka handienetakoa izanik, Parte
Zaharreko bizilagunek biziki eskatu zutela atsedena eragoz zezakeen jarduera berririk ez
egiteko, bertan garatzen den egitaraua oso betea baitago: “Plazak ere noiznahi saturatuta
daude,  beste  arrazoi  batzuen  artean  jaiak  hemen  egiten  direlako”  zioten  orduko
diagnostikoan. 

Kultura  jarduerak  auzoetara  eramateko  konpromisoari  eutsita,  programazioak
aldatzen hasi ziren 2012tik aurrera eta Jazzaldia, Hamabostaldia, Zinemaldia eta abar hala
joan dira garatzen. Hala ere, Parte Zaharreko egoera orokorra are gehiago aldatu beharko
zen ohiko jaiei dagokienez, bizilagunen atsedena hobeto ziurtatze aldera. 

2016ko programaren egitarauak ekimen berriak ekarri dituenez, aurtengo saturazioa
areagotu egin da, eta, beraz, bizilagunen eskakizuna guztiz indarrean dago. Halaber, Udal
Gobernuak nabarmendu du gobernantza gardena eta parte hartzailea egiteko bere nahia,
bizilagunen beharrak eta eskaerak entzunez. 

Maiatzaren  26ko  hedabide  idatziek  jaso  zuten  informazioaren  arabera,  51.
Jazzaldiak babesle baten gune berri bat iragarri zuen, Konstituzio plazan. Babesle horren
gunea, aldiz, ez da berria, aurreko urteotan beste hainbat lekutan egon izan delako eta,
Parte Zaharreko bizilagunen eskakizunen kontrako erabakiaren aurrean, Alfonso Gurpegui
Ruiz  jaunari,  Gune  publikoetakoa  zinegotzi  ordezkaria  denez,  Pertsonentzako
Zerbitzuetako Batzordean azalpenak emateko interpelazioa egin genion. 

Batzordean  Kulturako  zinegotziak  eman  zituen  azalpenen  arabera,  gunea  proba
fasean jarri eta soinua zaindu eta ordutegiak gauerdira arte luzatzeko asmoak agertu zituen.

Uztailaren  13an  Parte  Zaharrean  Bizi  auzo  elkarteak  erregistratu  duen
dokumentuaren  bitartez,  Udalari  eskatzen  dio  ofiziozko  neurri  eraginkorrak  har  ditzan
Jazzaldian  eta  bestelako  kontzertu  eta  musika-emanaldietan  gehiegizko  soinu-maila
ekiditeko.  Idazki  horretan  bertan  ere  diotenez,  auzoko  plazetan  (Trinitate  Plaza,
Konstituzio Plaza...) gero eta musika-emanaldi gehiago antolatzen dira; musika-emanaldi

horiek, maiz, berandu arte luzatzen dira, eta, askotan, inguruko etxeetan soinu-maila oso
altua  (Legez  onartutakoaren  gainetik,  gehien-gehienetan)  eragiten  dute,  Udaltzaingora
deitzeak ez du arazoa konpontzen eta, sonoritateari dagokionez, Parte Zaharreko kale eta
plazek problematika larria dute berariazko ezaugarriak dituztenez (hala frogatu zen 2014-
15ean egindako ikerlanean).

Bestetik,  aurkeztutako txostenean,  Parte Zaharrean Bizi  auzo elkarteak hurrengo
neurriak azter eta ezarri daitezela eskatzen dio Udal Gobernuari:

1,- Parte Zaharreko plazetan egun baino kontzertu eta musika-emanaldi gutxiago
egingo direla ziurtatzea (gaur-gaurkoz bertan egiten diren batzuk hiriko beste plaza
batzuetara eramanda).

2,- Parte Zaharreko plaza eta kaleetan kontzertuak eta antzekoak egiteko baimena
ematen  duenean,  ez  duela  baimenik  emango  anplifikadoreak  erabiltzeko,
gehienezko soinu-maila zehaztuz. 

3,- Parte Zaharreko plaza eta kaleetan kontzertuak eta antzekoak egiteko baimena
ematerakoan,  anplifikadoreak  erabiltzea  ezinbestekoa  balitz,  salbuespenari
dagozkion neurriak hartuko dituela eta neurriok eraginkorrak izango direla legez
onartutako  soinu-maila  gainditu  ez  dadin  etxebizitzetan.  Besteak  beste,  neurri
hauek:

a-  Udal  Gobernuak  dagozkion  barne-prozedurak  egin  edo  aldatuko  ditu,
Udalak ematen dituen baimenetan 1) argi islatu dadila zein den anplifikatze-
sistemak emiti  dezakeen gehieneko bolumen-maila; eta 2) ez dadin inoiz
baimenik eman, soinu-muga zein den zehaztu gabe.

b-  Udal  Gobernuak  konpromiso  irmoa  hartzen  du  aurkitzeko  eraikuntza
publikoetan (adibidez, San Telmo Museoaren atzealdean, Trinitate Plazara
ematen duen aldean; Udaletxe eta Liburutegi Zaharrean Konstituzio Plazara
ematen  duen  aretoren  batean)  jar  daitekeen  neurketa-sistemaren  bat
etxebizitzetan eragiten den soinu-maila zenbatekoa den jakiteko. Neurketa-
sistema  horrek  etxebizitzetan  onartuta  dagoen  gehieneko  soinu-maila
gainditzen denean abisua emateko gaitasuna izan beharko luke.

c-  Udal  Gobernuak  ziurtatuko  du  soinu-maila  gainditzen  den  kasuetan,
udaltzainak  berehala  joango  direla,  anplifikatze-sistema  kontrolatzeko
mahaira eta bolumena jaitsi dezatela aginduko dutela.

d-  Udal  Gobernuak  ziurtatuko  neurriak  hartuko  dituela,  arau-haustea
emanaldi  berean  hainbat  alditan  errepikatuz  gero,  baimenean  ezarritako
neurriak har daitezela eta emanaldia bertan behera utziko dela. 

4,-  Beharrezko  kudeaketak  egin  daitezela  aurtengo  Jazzaldiko  ekitaldietan
limitazioak ezartzeko.

5,-  Salbuespenezko  egoerak,  soilik,  oso  arrazoi  sendo-sendoak  daudelako  eta
auzoarekin  lotura  argia  duten  ekitaldi  klasikoetan (San Sebastian  Festa,  Auzoko
Jaiak, Euskal Jaiak...) joko direla.

Beraz, ez dirudi esperimentuak egiteko giroa dagoenik, kontrakoa baizik, neurriak
hartzeko  beharra  nabarmen  da  auzotarren  aldetik.  Eta  neurriok,  bizilagunek  beraiek
proposatzen  dutenei  heltzea,  egokia  dela  sinetsita,  hauxe  da  behean  sinatzen  duen
zinegotziaren MOZIOA: 

1.  Udalbatzak  hertsatuki  eskatzen  dio  Udal  Gobernuari  Parte  Zaharrean  Bizi  elkarteak
aurkeztutako  neurri  eta  proposamenak  azter  ditzala,  azterketa  horren  ondorioak
elkartearekin partekatuz, eta horren araberako neurri eraginkorrak har ditzala. 

2.  Udalbatzak  hertsatuki  eskatzen  dio  Udal  Gobernuari  2012.  urtean  Kultura  jarduerak
auzoetara  eramateko  konpromisoari  eutsita hasi  zen  deszentralizazio  prozesuarekin
jarraitzeko. 

3. Udalbatzak hertsatuki eskatzen dio Udal Gobernuari beharrezko kudeaketak egin ditzala
aurtengo Jazzaldiko ekitaldietan zarataren aurkako neurri eraginkorrak ezartzeko.

Donostian, 2016ko uztailaren 15ean

Olaia Duarte López

EH Bildu udal taldeko zinegotzia

